
Miranda kontseilariak 2008ko Nafarroako Aurrekontuen aurreproiektua aurkeztu dio Nafarroako Ekonomia eta Gizarte Kontseiluari

Ostirala, 2007ko azaroaren 23a. Álvaro Miranda Simavilla bigarren presidenteorde eta Ekonomia eta Ogasun Departamentuko kontseilariak Nafarroako Ekonomia eta Gizarte Kontseiluari aurkeztu dio 2008ko Nafarroako Aurrekontu Orokorren aurreproiektua, 4.286,6 milioi eurokoa. 

Aurkezpen ekitaldia Nafarroako Jauregian egin dute, gaur goizean. Kontseiluak aurrekontuei buruzko dokumentua aztertu du, eta baita hainbat zerga eta zerga arloko neurri aldatzeko lege proiektua ere. Gaur egindako balioespena aginduzkoa da, araudiaren arabera. Hortaz, Nafarroako Gobernuak datorren astelehenean onartuko ditu aipaturiko dokumentuak, eta Nafarroako Parlamentuari igorriko dizkio, eztabaidatzeko eta bozkatzeko. 

Nafarroako Ekonomia eta Gizarte Kontseiluaren eginkizunak eta kideak

Nafarroako Ekonomia eta Gizarte Kontseilua organo aholku-emailea da, eta Ekonomia eta Ogasun Departamentuaren mende dago organikoki. 28 kide ditu, presidentea barne (aipaturiko Departamentuko kontseilaria). Kontseiluaren eginkizun nagusiak honako hauek dira: gizarte eta ekonomia arloko gaiak arautzen dituzten foru legeen aurreproiektuei buruzko txostenak egitea eta iritzia ematea (Nafarroako Aurrekontu Orokorren aurreproiektuari dagokionez, batik bat), eta baita ekonomia, zerga, lan, nekazaritza, enplegu, eta gizarte ongizateko edozein gairi buruzko txostenak egitea eta iritzia ematea ere. Hori guztia, Nafarroako Gobernuak edo Parlamentuak hala eskatu diolako, edo bere ekimenez. 

Nafarroako Ekonomia eta Gizarte Kontseiluko kideak honako erakunde hauetako ordezkariak dira: Foru Komunitateko Administrazioa; Nafarroako Udalerrien eta Kontzejuen Federazioa; UGT, CCOO, ELA eta LAB sindikatuak; Nafarroako Enpresaburuen Konfederazioa; Nafarroako Nekazaritza Kooperatiben Batasuna; Iratxe Kontsumitzaileen Elkartea; Nafarroako Nekazari eta Abeltzainen Batasuna; Nafarroako EHNE nekazarien sindikatua; Nafarroako Lan Enpresen Elkartea; Gurelur elkarte ekologista; Nafarroako Unibertsitate Publikoa; eta Nafarroako Etxekoandre, Kontsumitzaile eta Erabiltzaileen “Santa María La Real” Elkartea. 

Miranda kontseilariarekin batera, José María Roig Aldasoro Berrikuntza, Enpresa eta Enplegu Departamentuko kontseilariak ere parte hartu du gaur goizeko bileran, eta baita hainbat zuzendari nagusik ere. Honako hauek, hain zuzen: Concepción Aranguren Álvarez Aurrekontuen eta Ondarearen Zuzendaritza Nagusikoak; Imelda Lorea Echavarren Arriskuen Prebentzioko eta Laneko Zuzendaritza Nagusikoak; Begoña Urien Angulo Enpresaren Zuzendaritza Nagusikoak; eta Marta Álvarez Alonso Gizarte Gaietako eta Garapenerako Lankidetzako Zuzendaritza Nagusikoak.

Aurreproiektuko zenbateko nagusiak

Dagoeneko adierazi dugunez, 2008ko Nafarroako Aurrekontu Orokorren aurreproiektua 4.286,6 milioi eurokoa da. Aipaturiko zenbatekotik, 4.268,3 milioi euro Nafarroako Gobernuko Departamentuek jasoko dituzte; 17 milioi euro, Nafarroako Parlamentuak; 0,7 milioi euro, Ikus-entzunezkoen Kontseiluak; eta 0,6 milioi euro, Nafarroako Kontseiluak. 

Departamentuei dagokienez, aurrekontu handiena Osasun Departamentuak (865.233.006 euro), Ekonomia eta Ogasun Departamentuak (778.749.999 euro) eta Hezkuntza Departamentuak (626.240.000 euro) izanen dute. 

 Berrikuntza, Enpresa eta Enplegu Departamentuari dagokionez, aurrekontua 411.574.400 eurokoa izanen da. Familia, Gazteria, Kirol eta Gizarte Gaietako Departamentuaren aurrekontua 332.233.241 eurokoa izanen da; Lehendakaritza, Justizia eta Barne Departamentukoa, 277.469.868 eurokoa; eta Toki Administrazioko Departamentukoa, 271.700.000 eurokoa.

Etxebizitza eta Lurralde Antolamenduko Departamentuko aurrekontua 249.005.500 eurokoa izanen da; Landa Garapen eta Ingurumen Departamentukoa, 194.600.000 eurokoa; eta Herri Lan, Garraio eta Komunikazio Departamentukoa, 154.900.000 eurokoa. Amaitzeko, Kultura eta Turismo Departamentuak 87.703.500 euroko aurrekontua izanen du; eta Erakundeekiko Harremanak eta Gobernuaren Eleduna Departamentu berriak, 18.947.937 eurokoa. 

